
আশাকানন
৫




বৃক্ষ সারি সারি সাজায়ে তাহাতে
রোপিলা যেন বা কেহ।

শোভে বন-মাঝে বিচিত্র তড়াগ
প্রসারি বিপুল কায়;

মেঘের সদৃশ সলিল তাহাতে
দুলিছে মৃদুল বায়।

বারি শোভা করি কমল কুমুদ
কত সে তড়াগে ভাসে;

কত জলচর করি কলধ্বনি
নিয়ত খেলে উল্লাসে;

ভ্রমে রাজহংস সুখে কণ্ঠ তুলি,
মৃণাল উপাড়ি খায়;

রৌদ্র সহ মেঘ তড়াগের নীরে
ডুবিয়া প্রকাশ পায়;

তড়াগ-সলিলে প্রতিবিম্ব ফেলি
কত তরু পরকাশে;

হেলিয়া হেলিয়া তরঙ্গে তরঙ্গে
ভাঙ্গিয়া ভাঙ্গিয়া ভাসে;

দুলিয়া দুলিয়া বায়ুর হিল্লোলে
তটেতে সলিল চলে;

উড়িয়া উড়িয়া সুখে মধুকর
বেড়ায় কমলদলে;

শ্যামা দেয় শীস্ বন হৃষ্ট করি,
ভ্রমে সে ললিত তান;

প্রতিধ্বনি তার পূরি চারি দিক্
আনন্দে ছড়ায় গান;

ঝরে সুমধুর কোকিল-ঝঙ্কার
সকল কাননময়,

মধুবৃষ্টি যেন ঘন কুহুরবে
শ্রুতি বিমোহিত হয়।

